
A ORGANIZACIÓN DE PRODUCTORES DE LECHE VALORA POSITIVAMENTE QUE O MEDIO RURAL TEÑA UNHA CONSELLERÍA PROPIA NO GOBERNO GALEGO, PERO PON EN DÚBIDA A CAPACIDADE ÁNXELES VÁZQUEZ AO FRENTE DA MESMA, “DADOS OS SEUS ANTECEDENTES E COMPORTAMENTO NAS TRACTORADAS”
CRITICAN QUE NEGOU O PROBLEMA DOS GANDEIROS E REXEITOU COLABORAR CO SECTOR, CUALIFICANDOOS DE “ALARMISTAS”.
URXEN QUE POÑA EN FUNCIONAMENTO UN SECTOR INDUSTRIAL DIVERSIFICADO CON VALOR ENGADIDO NO PRODUTO FINAL E QUE VELE POR BAIXAR OS CUSTES DE PRODUCIÓN, “EMPEZANDO POR UN BANCO DE TERRAS FUNCIONAL”.
Santiago, 05 de outubro de 2015.- A Organización de Productores de Leche (OPL) valora positivamente a decisión do Goberno da Xunta de Galicia de recuperar unha consellería propia para o Medio Rural, “dada a importancia que ten o sector agrogandeiro en Galicia, enchendo de moito traballo a un departamento que debe loitar pola defensa dos intereses dun eido moi deteriorado e cunha grande importancia social, económica, demográfica, etcétera”. 
Con respecto á elección da titular de dita consellería, o coordinador da OPL, Anxo Escariz, puntualiza que “ser filla de gandeiros non garante ter ideas claras do que pasa no sector, especialmente cos antecedentes que ten Ánxeles Vázquez, actual alcaldesa de Melide, quen na tractorada de Arzúa rexeitou rotundamente colaborar cos gandeiros, negou un problema real e acusou aos produtores de alarmistas, na mesma liña da anterior conselleira, Rosa Quintana”, espeta.
Escariz solicita á Vázquez “que, con urxencia, se rodee dun equipo axeitado, e que tome conciencia do grave problema que atravesa Galicia, que afaste a un lado o discurso das competencias de Madrid, Bruxelas e do libre mercado e que poña o peso político necesario para poder solucionar este caos, convencendo ao presidente da Xunta de Galicia, de que o que non arranxemos na casa non o imos conseguir en Madrid. Hai que buscar solucións para poñer en funcionamento un sector industrial diversificado, con valor engadido no produto final”. Así mesmo, pídelle que “vele por baixar os custes de produción dos gandeiros, cun banco de terras funcional, para empezar”.

Ademais, a OPL lembra á nova titular de Medio Rural que existe unha solicitude de creación dunha comisión de seguimento do acordo de Madrid e que “tal e como quedou o documento se non sei fai o seguimento contando co sector produtor non valerá para nada”.

Neste novo posto, incide en que “Ánxeles Vázquez convértese en garante de que as medidas pactadas se cumpran e deberá explicarlle aos gandeiros en que se traduce o que dende o Goberno se cualificou como acordo histórico , xa que polo que nós vemos non se visualizan nin prezos dignos e seguen sacando contractos insultantes”. 
Por último, Escariz sinala que a Plataforma pola Defensa do Sector Lácteo ten que ser un interlocutor permanente coa conselleira para retroalimentar ao Goberno coa información do que pasa non sector e “para evitar o que pasou con Rosa Quintana que non sabía da existencia dos contractos de tres tramos que estaba a presentar a industria”.

